
“"KENAPA JIHAD BISNES?”

Ekonomi Malaysia, seperti juga semua negara di seluruh dunia, kini
semakin dipacu dan diterajui oleh bisnes atau Business-driven.
Dengan demikian, peluang kerjaya untuk menyara kehidupan pada
sebahagian besarnya berpunca daripada aktiviti bisnes. Hakikat ini
menepati pandangan Islam yang tegas menyatakan "Sembilan per
sepuluh sumber rezeki berpunca daripada perniagaan atau bisnes.”

Namun hari ini warga Muslim ramai yang tidak minat untuk
berbisnes. Malahan ada yang mencurigai bisnes, mengaitkannya
dengan persepsi negatif seolah-olah bisnes merosakkan, misalnya,
mengakibatkan kita bersikap materialistik, duniawi, rakus,
individualistik, nafsu-nafsi dan seumpamanya.

Justeru, ramai dalam kalangan generasi baru umat Islam menjauhi
bisnes tanpa menyedari hakikat bahawa bisnes sebenarnya adalah
salah satu sunnah Rasulullah SAW yang sangat wajar dicontohi.

Inilah punca utama kenapa umat Islam ketinggalan jauh dalam
bisnes, menyebabkan mereka rata-rata berpendapatan rendah dan
lemah ekonomi, ramai bergantung hidup kepada orang lain.

Untuk mengatasi gejala ini memerlukan satu suntikan sumber
motivasi hebat supaya mereka segera membina kerjaya bisnes,
mendorong mereka berusaha dengan kesanggupan berkerja keras
mengatasi segala halangan dan rintangan untuk berjaya dalam
bisnes.

Jelas sekali, bagim umat Islam, tidak ada sumber motivasi hebat
selain menjadikan bisnes satu perjuangan yang bertaraf sesumpama
satu jihad.

Bisnes yang dijadikan satu perjuangan bertaraf jihad, insya Allah,
akan memberi kita keyakinan diri luar biasa, juga dorongan dan
motivasi paling hebat untuk mengatasi segala cabaran dan dugaan.
Orang yang berjihad menerusi bisnes akan berusaha menghimpun

segala ilmu, teknologi dan keterampilan, serta memanfaatkan
segala pengalaman, sehingga mencapai kejayaan dan memperoleh
keberkatan.

Sesungguhnya dunia bisnes hari ini penuh dengan cabaran dan
dugaan berpunca daripada persaingan hebat di pasaran.
Semangat Jihad Bisnes berupaya memberi kepada pengamalnya
sumber motivasi luar biasa untuk mengatasi semua. tanpa mudah
berputus asa atau menyerah kalah.

Paling penting, Jihad Bisnes menuntut semua pejuang bisnes
mengendalikan bisnes masing-masing mengikut kaedah dan
menggunakan cara yang pasti akan mengenepikan semua yang
merosakkan dan yang haram serta tidak diredai. Malahan, tidak
sempurna Jihad Bisnes jika pada akhirnya ia tidak menepati
matlamat Maqasid al-Syariah untuk membawa sebanyak manfaat
kepada masyarakat, negara dan agama.

Menjayakan Jihad Bisnes juga menuntut kita mengendalikan bisnes
tanpa membawa kesan sampingan yang memudarat dan
merosakkan. Misalnya, bisnes mengikut kaedah rakus sistem
kapitalis global hari ini mengakibatkan golongan kecil kaya mudah
bertambah kaya, dan golongan majoriti yang miskin dipinggir dan
diketepikan, kadangkala langsung dieksploitasi, ditindas dan
dizalimi.

Justeru, Jihad Bisnes juga menuntut pejuang bisnes memperbaiki
kerosakan dengan mentransformasikan sistem ekonomi supaya
lebih adil dan saksama. Satu kaedah menuju ke arah itu ialah
dengan membangunkan institusi Waqaf Korporat yang kini sedang
diperjuangkan oleh Dewan Perdagangan Islam Malaysia.

